
KONCHILIK SANOATIDA FOYDALI QAZILMALARNI VINTLI 

SEPARATORLARDA VA PURKOVCHI KONUSLARDA BOYITISH. 

 

F.R. Usmonov 

Osiyo xalqaro universiteti 

 “Umumtexnik fanlar” kafedrasi o’qituvchisi 

 

Annotatsiya: "Konchilik sanoatida foydali qazilmalarni vintli separatorlarda va purkovchi 

konuslarda boyitish" mavzusi gravitatsion boyitish texnologiyalarining muhim 

yo‘nalishlaridan birini o‘rganishga bag‘ishlangan. Ushbu usullarda foydali qazilmalar 

zichlik va zarracha o‘lchamlaridagi farqlarga asoslanib ajratiladi. Vintli separatorlar 

gravitatsion oqim va aylanma harakat kombinatsiyasidan foydalanib, yuqori aniqlikda 

boyitishni ta'minlaydi. Purkovchi konuslar esa gidravlik kuchlardan foydalangan holda 

minerallarni samarali ravishda ajratadi. Mazkur tadqiqot jarayonida boyitish 

uskunalarining texnologik parametrlari, samaradorligi va turli foydali qazilmalarga 

moslashuvi tahlil qilinadi. Shuningdek, ushbu usullar natijasida hosil bo‘lgan 

konsentratlarning sifati va chiqindilar miqdori tahlil qilinib, optimal sharoitlar aniqlanadi. 

Kalit so‘zlar: Vintli separator, purkovchi konus, foydali qazilmalar boyitish, gravitatsion 

ajratish, texnologik samaradorlik, mineral konsentrat, chiqindilar, zichlik bo‘yicha ajralish, 

gidravlik kuchlar. 

 

Kirish: Vintli separatorlarda boyitish xuddi shlyuzlarda boyitishdagidek ketadi, 

lekin bu usulda boyitishda og‘irlik kuchi bilan bir qatorda kattaligi og‘irlik kuchidan bir 

necha barobar katta markazdan qochma kuch ham ishlatiladi. 

Shuning uchun mineral zarrachalarning zichligiga qarab ajralishi tezroq ketadi va 

apparatning o‘lchamini sezilarli darajada kichraytirish mumkin. 

Vintli separator vertikal o‘qqa ega qo‘zg‘almas vintsimon burama tarnovchadan 

iborat. Bunday apparatlar kamyob, nodir metallar, tub va sochma konlar rudalarini 

boyitishda, fosforitli, xromitli rudalarni boyitishda ishlatiladi. 

Separator bo‘tanani qabul qiluvchi idish 1, burama (vintli) tarnovcha 2, boyitish 

mahsulotlari uchun ajratgich 3, ustun 4, va chiqindi uchun tarnovcha 5 dan iborat. 

Separator tarnovchasi cho‘yan yoki po‘latdan quyilishi, yoki po‘lat list yo aluminiyli 

qotishmalardan tayyorlanishi mumkin.(1-rasm) 

Tarnovchaning tashqi devori (bort) ichki devoriga nisbatan balandroq bo‘ladi. 

Tarnovchaning tubida boyitma va oraliq mahsulotni chiqarib olish uchun teshik bo‘lib, 

uning ustiga ajratgich o‘rnatiladi. 

Butana tarnovchaning yuqori qismiga beriladi. Tarnovcha bo‘ylab 

harakatlanayotganda mineral zarrachalar suv oqimining, ishqalanish kuchining, og‘irlik 

kuchi va markazdan qochma kuchning ta’siriga uchraydi. Bu kuchlarning birgalikdagi 

ta’siri natijasida mahsulot zichligiga qarab taqsimlanadi: yengil minerallar tashqi yon 

devor tomon siljib, spiralsimon traektoriya bo‘ylab pastga siljiydi; og‘ir zarrachalar esa 

shunday traektoriya bo‘yicha tarnovchaning tubi bo‘ylab harakatlanadi. 

Separatorning yuqori o‘ramlaridan ajratgichlar yordamida boyitma, o‘rta 

o‘ramlaridan oraliq maxsulot, chiqindi esa tarnovchaning oxiridagi quyi o‘ramlaridan 

chiqarib olinadi. 

 

 

 

 

 

 

 

 

 

 

 

 

 

1 -rasm. Vintli separator 

Vintli separatorlar ishiga quyidagi konstruktiv va texnologik parametrlar ta’sir 

qiladi: vintsimon tarnovchaning diametri va qadami, o‘ramlar soni, tarnovcha ko‘ndalang 

kesimining yon tomonidan ko‘rinishi, ajratgichlar soni, ularni o‘rnatish joyi, mineral 

zarrachalarning o‘lchami va shakli, bo‘tanadagi qattiq zarrachalarning mikdori, 

sarflanadigan suv mikdori va x.k. 

Separatorning diametri berilgan ishlab chiqarish unumdorligiga, ajratiladigan 

minerallarning yirikligi va zichligiga bog‘liq Sanoatda ishlatiladigan separatorlar 

tarnovchasining diametri 600 dan 1500 mm gacha bo‘ladi. 

Vintsimon tarnovchaning qadami uni gorizontal tekislikka nisbatan qiyalik 

burchagini belgilaydi. Boyitilayotgan mahsulot qancha mayda bo‘lsa, tarnovchaning nisbiy 

qadami shuncha kichik bo‘lishi kerak. Odatda u 0,4-0,6 ga teng. 

Tarnovchaning o‘ramlari soni boyitilayotgan mahsulotning fizik xossalariga bog‘liq 

va yirikligidagi farq kamayishi bilan ortib boradi. Sanoat separatorlarida o‘ramlar soni 4-6 

tani tashkil qiladi. 

Ajratgichlar soni va ularni o‘rnatish joyi har qaysi konkret hol uchun tajriba yo‘li 

bilan aniqlanadi. Odatda tarnovchaning har qaysi o‘rami ajratgich bilan ta’minlanadi. 

O‘lchami 4 mm dan 0,25 mm gacha bo‘lgan mahsulot vintli separatorlarda samarali 

boyitiladi. Bundan mayda zarrachalar yomonroq boyitiladi. Dastlabki mahsulot tarkibida 

loyqa va mayin shlamlarning bo‘lishi vintli separatorlarda ajralishning keskin buzilishiga 

olib keladi. 

Vintli separatorlarda boyitishda, agar og‘ir mineral zarrachalari yassi plastinka, 

yengil mineral zarrachalari esa dumaloq shaklda bo‘lsa eng yaxshi natijalarga erishiladi. 

Yassi plastinka shaklidagi zarrachalar siljishning ishqalanish kuchlari ta’sirida 

tarnovchaning ichki yon devorida ushlanib qolib boyitmaga ketadi, yengil minerallarning 

dumaloq shakldagi zarrachalari esa tarnovning tashqi yon devori buylab harakatlanadi va 

chiqindiga ajraladi. 

Vintli separatorlarga berilayotgan bo‘tana tarkibidagi qattiq zarrachalarning massa 

miqdori 25-30 % da ushlab turiladi. 

Ishlab chiqarish unumdorligi esa separatorning o‘lchami va boyitilayotgan rudaning 

xossasiga qarab 2 dan 30 t/soat. 

Vintli separatorlar sodda tuzilishga ega, ularni ishlatish qulay, ularda elektr energiya 

sarflanmaydi va kam joyni egallaydi. 

O‘lchami 4 mm dan 0,15 mm gacha bo‘lgan og‘ir minerallar (oltin, ilmenit, 

kassiterit va h.k.) boyitilganda 97 % ga qadar yuqori ajralishga erishish mumkin. Biroq 

minerallarning o‘lchami 4 mm dan ortsa yoki 0,15 mm dan kamaysa vintli separatorlarda 

boyitish samarasi keskin kamayadi. 

Purkovchi va konusli separatorlarda boyitish 

Keyingi yillarda bo‘tananing harakatlanishida toraytirilgan tarnovda amalga 

oshiriluvchi gravitatsion apparatlar keng qo‘llanilmoqda. 

Mineral zarrachalarning zichligiga qarab torayuvchi tarnovchalarda ajralish 

quyidagicha sodir bo‘ladi. 50 - 60 % qattiq zarrachalardan iborat bo‘tana tarnovcha 1 ning 

keng qismiga beriladi (16 -rasm). Uning qiya tarnovcha bo‘ylab harakatlanishida mahsulot 

mineral zarrachaning zichligi va yirikligiga qarab saralanadi. 

Tarnovchaning keng qismida laminar yoki shunga o‘xshash oqim ustunlik qiladi. 

Keyinroq tarnovchaning torayishi bilan oqimning tezligi ortadi va laminar oqim uncha 

katta bo‘lmagan tezlikdagi turbulent oqimga o‘tadi. Turbulent oqimning yuzaga kelishi 

yengil mineral zarrachalarning yuqoriga ko‘tarilishiga va og‘ir zarrachalarning yirikligiga 

qarab segregatsiyalanishi natijasida qaytadan taqsimlanishiga olib keladi. 

Shunday qilib, mahsulotning oqim balandligi bo‘yicha turli harakat tezliklarining 

mavjudligi ularning ajralishiga imkoniyat yaratadi.  

 
2-rasm. Qiya tarnovchada mineral zarrachalarning ajralish sxemasi 

Yuqorida ko‘rsatilgan omillarning ta’siri natijasida pastki qatlamlarda 

(tarnovchaning tubida) og‘ir minerallarning zarrachalari, yuqori qatlamlarda yengil 

minerallarning zarrachalari to‘planadi. Bo‘tana tarnovchadan mineral zarrachalarning 

zichligi yuqoridan pastga tomon ortib boruvchi yarim doira shaklida tushadi. Ajratuvchi 

to‘siqlar 2 yordamida turli zichlikdagi mahsulotlar tegishli yig‘uvchi idish 3 larga 

jo‘natiladi. 

Rudalarni boyitishda nisbatan kengroq ishlatiladigan, ishlash prinsipi ruda oqimini 

zichlikdagi farqqa qarab torayuvchi tarnovchada ajratishga asoslangan ikkita apparatni 

ko‘rib chiqamiz. 

Purkovchi konsentrator (2 -rasm) 24 ta torayuvchi tarnovcha 6 dan tashkil topgan. 

Yuqoridagi 2 ta tarnovchada asosiy boyitish, pastki tarnovchalarda esa boyitma va 

chiqindini tozalash amalga oshiriladi. 

Har qaysi tarnovcha kengligi 0 dan 3 mm oraliqda o‘zgartira olinadigan ko‘ndalang 

tirqishga ega. Tirqishlar orqali og‘ir minerallarning zarrachalari bo‘shatib olinadi va 

yig‘uvchi idishlar 5 va 9 da to‘planadi. Tarnovchalar gorizontga 12 - 20° burchak ostida 

o‘rnatilishi mumkin. Tarnovchalarning qiyaligi vintli moslama 3 orqali moslashtiriladi. 

Bo‘tana yuqoridagi 12 ta tarnovchaga 

bo‘tana bo‘luvchi 1 dan halqasimon 

tarnovcha 2 orqali taqsimlanadi. Pastki 

tarnovchalarga esa yig‘uvchi qutichalar orqali 

yuqori tarnovchalardan o‘z-o‘zidan 

quyiladigan. Bo‘tanani tarnovchaga 

quyiladigan joyida oqimning tezligini 

pasaytirish va tarnovchaning kengligi 

bo‘yicha bir tekis taqsimlanishi uchun 

quticha 4 o‘rnatilgan. 

Tarnovchaning bo‘shatish tomonida 

mahsulotlar yarim doirasining ajralishi 

mahsulotlarni qabul qiluvchi quti 8 ga 

yo‘naltiruvchi kesgich 7 lar orqali amalga 

oshiriladi. 

Xulosa: Vintli separatorlar va 

purkovchi konuslar konchilik sanoatida 

foydali qazilmalarni gravitatsion usulda 

samarali boyitishning asosiy vositalaridan biri hisoblanadi. Vintli separatorlar yuqori 

zichlikdagi minerallarni aniq ajratish imkonini beruvchi moslama sifatida tanilgan bo‘lsa, 

purkovchi konuslar mayda zarrachalar uchun samarali usulni taqdim etadi. Ushbu usullar 

energiya tejovchi, ekologik xavfsiz va texnologik jihatdan moslashuvchan bo‘lib, turli 

foydali qazilmalar uchun keng qo‘llaniladi. 

Kelgusida ushbu uskunalarni avtomatlashtirish, konstruktsiyasini takomillashtirish 

va ishlash parametrlarini optimallashtirish orqali samaradorlikni yanada oshirish 

 

 

3-rasm. Purkovchi konsentrator 

imkoniyatlari mavjud. Bu usullar konchilik sanoatida yuqori sifatli konsentrat olish va 

resurslardan oqilona foydalanishda muhim ahamiyat kasb etadi. 

